
Texte
Transcription diplomatique

Tout me flatoit : Amour maſqué en face            
Au lieu de fleche vne fleur me dardoit,             
Et en pitié ma dame m’œilladoit,                      
D’vn œil tenant ſa contenance baſſe.                 

Elle s’eſtoit parée d’vne grace                           
A l’auentage, & pinſant de ſon doigt                 
Pour m’allecher, ſur vn luc mignardoit             
Tout ce qu’amour à vn pauure amant braſſe.     

Qu’euſſe ie fait? au ſon de ce fredon                  
Ie me laißay couler à l’habandon                       
Sous la faueur de ſi douce Sereine :                    

Mais malheureux, ie ne preuoyois pas,              
Que tels acueils, ne m’eſtoient qu’vn apas         
Pour me nourrir en eternelle peine.

